
Pætur Albinus

HONDBÓLTUR
Tað gongur strúkandi hjá 
Áka Egilsnes og íslendska 
felag num, KA av Akureyri, 
har liðið er greitt oddalið í 
næstbestu deildini og ungi 
vestmenningurin er topp­
skjútti. Fríggjakvøldið vóru 
teir úr KA á vitjan hjá aftasta 
lið num, Hvíta Riddaranum, 
og tað gjørdist eisini til 
krav sigur til oddaliðið. KA 
vann 38­22 eftir at hava 
verið á odda 17­9 í hálv leiks­
steðginum, og Áki skeyt 
níggju av málunum. KA er 
ósigrað og einsamalt odda lið 
við fullum stigatali, 14 stig 
fyri sjey dystir, og Áki Egils­
nes er toppskjútti hjá KA við 
til samans 33 málum hetta 
kapp ingarárið. Tá hoyrir tað 
eisini við til søguna, at Áki – 
vegna skaða – einans hevur 
verið við í fýra av dystunum. 
Næsti dystur hjá KA verður 
tó helst ein hin truplasti á 
árinum, tí fríggjakvøldið 
spæla teir nevniliga á útivølli 
ímóti næstbesta liðnum í 
deild ini, nevniliga HK.

SVIMJING
DM á stuttgeil hevur verið 
seinastu dagarnar. Hendan 
meistarakappingin, sum 
byrjaði hósdagin og helt á til 
í gjár, varð svomin í Greve 
Svømmehal, og sum væntað 
sam bært tilmeldingar tíð­
unum, so gjørdist tað til nógv 
føroysk heiðursmerkir – bæði 
til føroysku svimjar ar nar og 
eisini til tey før oysku íkøstini 
á danska lands liðnum. Longu 
á fyrsta kappingardegnum, 
hós dagin, kom fyrsta før­
oyska gullmerkið í hús. Tað 
var Óli Mortensen, sum vann 
tað á 800 metra teini num í 
frísvimjing. Hann legði varliga 
út, men tað endaði við, at 
hann vann í sann førandi stíli 
við tíðini 7:53.68, smá fimm 
sekund framman fyri nummar 
tvey, sum var hálvføroyski 
Frans Johannes sen. Eitt 
annað før oyskt heiðursmerki 
kom hósdagin, og var tað før­
oyingurin á danska lands­
lið num, Magnus Jákupsson, 
sum vann silvur 100 metrum 
blandað við tíðini 53.63. Hetta 
var eitt lítið hálvt sekund 
aftanfyri vinnaran, Daniel 
Skaaning.

Fríggjadagin varð eitt 

føroyskt heiðursmerkið 
vunn ið. Tað var nevniliga 
Frans Johannessen, ið 
svimur fyri felagið Triton 
Balle rup, sum vann gull 
í 400 metrum blandað. 
Tíðin hjá honum var 4:14.41. 
Hetta var eitt lítið sekund 
betri enn tann, ið gjørdist 
nummar tvey. Føroyski Alvi 
Hjelm gjørdist nummar 
fýra í hesari finaluni, góð 
fimm sekund frá at vinna 
bronsuna. 

Leygardagin vóru tvey 
føroysk heiðursmerki 
aftur at – eitt av gulli og 
eitt av silvuri. Gullið vann 
Magnus Jákupsson í 100 
metra ryggsvimjing, har 
hann við tíðini 52.77 einans 
var tveir hundraðpartar av 
einum sekundi framman­
fyri nummar tvey, Gustav 
Fri berg. Føroyska silvur­
heiðurs merkið hendan 
dagin vann Óli Mortensen 
í 1500 metra frísvimjing. 
Tíðin hjá honum var 15:12.12. 
Hann kundi líka so væl 
vunnið gull, tí munurin 
ímillum gullið og silvurið var 
óvanliga lítil. Vinnarin, Alex­
ander Nørgaard, var fýra 
hundraðpartar av einum 
sekundi frammanfyri tann 

óhepna Óla. So lítil munur er 
ógvuliga óvanligur á einum 
so longum teini sum 1500 
metrum.

Sunnudagin vann 
Magnus Jákupsson aftur 
eitt gull merki ryggsvimjing. 
Hesa ferð var teinurin 50 
metrar. Tíðin hjá Magnusi 
var 24.23, og var hetta 26 
hundraðpartar av einum 
sekundi frammanfyri næst­
besta svimjaran. Óli Morten­
sen hevði heldur ikki vunnið 
síðsta gullmerkið, tí í gjár 
vann hann nevniliga eisini 
gull í 400 metra frísvimjing. 
Tíðin var 3:48.67, og var hetta 
nærum hálvtannað sekund 
betri enn hjá honum, ið bleiv 
nummar tvey.

Bæði Magnus Jákupsson 
og Frans Johannessen hava 
nú klárað kravtíðirnar til 
at sleppa við í EM á stutt­
geil, sum verður í Royal 
Arena í Keypmannahavn 
dagar nar 13. til 17 desembur. 
Framman undan er føroyska 
lands liðið úttikið til hesa 
kapp ingina. Tey úttiknu 
eru Signhild Joensen (Ægir), 
Vár Erlingsdóttir Eidesgaard 
(Havnar Svimjifelag), Alvi 
Hjelm og Óli Mortensen 
(Havnar Svimjifelag).

TALV
Føroyska talvlandsliðið er 
aftur við í altjóða kapping. 
Í gjár byrjaði EM­kappingin 
fyri smátjóðir í Evropa. 
Telvað verður í Andorra. 
Tíggju lið kappast. Tey 
eru Føroyar, Luksemburg, 
Monaco, Andorra, Kýprós, 
Malta, Liktinstein, San 
Marino, Jersey og Guernsey. 
Av hesum liðum var Føroyar 
einasta smátjóðin, sum var 
við í stóru EM­kappingini 
fyri landslið á Kreta 
mánaðar skiftið oktober/
novem ber. Har endaðu Før­
oyar nummar 36 av 40 liðum. 

Føroyar telvaðu 2­2 móti 
Luksemburg í fyrsta um­
fari í EM­kappingini fyri 
smá tjóðir. Tað endaði javnt 
á øllum fýra borðum. Úrs­
lit ið var helst betri fyri 
Luksem burg enn Føroyar. 
Á trimum av fýra borðum 
høvdu føroysku telvararnir 
hægri styrkital, men ongum 
eydnaðist at vinna. Helgi 
Dam Ziska telvaði á 1. borði 
við hvítum móti Fred Berend, 
sum er altjóða meistari við 
úti við 200 ratingstigum 
lægri, men talvið endaði 
javnt longu eftir umleið 

tjúgu leikir. Helgi stóð til at 
missa mann, men hvat hann 
kundi fingið afturfyri tóktist 
eitt sindur ógreitt. Brádliga 
samdust teir um remis. Hjá 
Høgna og Rógva Egilstoft 
Niel sen á 2.­ og 3. borði gekk 
javnt á. Hóast telvað var væl 
og leingi, var eingin, sum 
vann sær nakran fyrimun. 
John Rødgård á 4. borði 
kundi helst verið vorðin 
sigurs harri í dystinum, 
hevði hann verið kringari 
og djarvari í endatalvinum, 
men tað fjaraði av, og endaði 
eisini javnt. Føroyar og 
Luksem burg hava vunnið 
smá landakappingina tvær 
ferðir hvør undanfarnu fýra 
ferðir nar, sum kappingin 
hevur verið. Talan var tí um 
eitt slag av toppdysti í gjár, 
men Luksemburg er ikki eins 
væl mannað í ár sum onnur 
ár. Svenski stórmeistarin 
Michael Wiedenkeller, sum 
hevur búð í Luksemburg 
í fleiri ár, og hevur verið 
fastur fúsur á 1. borði, er ikki 
við í ár. Tí var roknað við, at 
før oyska liðið helst fór at 
vinna hendan dystin.

NÓGV HEIÐURSMERKIR Í DM
Føroyskir svimjarar gjørdu um seg í DM á stuttgeil, og eisini aðrastaðni uttanlands 
– og í øðrum ítróttum – hava føroyingar gjørt vart við seg

»Man velur ein flokk, man hevur 
álit á!«

Soleiðis segði ein eldri havnar­
kona einaferð í eini sjónvarpsval­
sending hjá Javnaðarflokkinum.

Flokkurin vildi við hesum vísa, 
at valdi tú Javnaðarflokkin, so visti 
tú, hvønn politikk flokkurin fór at 
reka. Tað snúði seg ikki um persón­
ar, men um hugsjónina.

Í dag er ilt at síggja hetta álit 
sýnt í verki. Tí er tað nakað, sum 
eyðkennir Javnaðarflokkin í hesum 
døgum, so er tað júst tað øvugta av 
áliti.

Nógv bendir á, at av teimum átta 
fólkunum, sum vórðu vald á ting 
hin 1. september í 2015, eru bara 

fimm teirra eftir í flokkinum. Sonja 
Jógvansdóttir rýmdi fyrsta dagin, 
og vargarnir á Tvøroyri eru nú eftir 
øllum at døma uttan fyri tað, sum 
toppurin í flokkinum roknar sum 
parlamentariska grundarlagið hjá 
samgonguni.

Tað vóru stórar ætlanir lagdar 
fyri dagin, tá samgonguskjalið varð 
undirskrivað 14. september í 2015.

Har vóru  stórar nýskipanir 
stungnar út í kortið. Fiskivinnu­
nýskipanin, sum øll hava runnið 
um, sum hundur um heitan greyt 
í 10 ár, skuldi fáast upp á pláss. Og 
júst fiskivinnunýskipanin gjørdist 
legitimiteturin hjá samgonguni. 
Megnar samgongan ikki at standa 

saman – ella rættari, megnar Javn­
aðarflokkurin ikki at standa saman, 
so prógvar flokkurin, at hann ikki 
er stjórnarberandi. Og tí hevur 
Aksel V. Johannesen, løgmaður, ein 
stóran trupulleika.

Royndin at fáa Miðflokkin við í 
samgonguna tykist deyðfødd. Sam­
bandsflokkurin tykist eisini vera 
dragnaður langt frá samgonguni í 
hesum málinum – og tá politikarar 
tevja val, tá verður ikki so lætt at 
gera ótraditionellar semjur tvørtur 
um floks- og samgongumørk.

Tí eru valla aðrir møguleikar 
hjá løgmanni og samgonguni enn 
at leggja seg fyri føturnar á borgar­
stjóranum á Tvøroyri at fáa hann at 

halda tað, sum hann einaferð hevur 
skrivað undir uppá.

Soleiðis nærkast Javnaðarflokk­
urin sannleikans tíma. Tí tað snýr 

seg um, hvørt veljarin hevur álit á 
flokkinum – ella ikki.

Sum fleiri av fólkunum í flokki­
num uppføra seg, so er flokkurin 
ikki ein flokkur, »sum man hevur 
álit á«, sum tann eldri havnarkon­
an segði á sinni.

Sjálvt um talan er um einstak­
lingar í flokkinum, so gongur 
skommin út yvir allan flokkin og 
førir til, at flokkurin ikki er stjórn­
arberandi.

Stóra javnaðarskommin

– at stuðla sam­
gonguni og fiski­
vinnunýskipanini

Landsstýrisfólk: Miðflokk­
urin fær, eins og hinir sam­
gonguflokkarnir, møguleika 
frá byrjan at verða við at 
velja landsstýrisfólk í eini 
nýggjari samgongu. 

Nevndarsessir: Nýval 
verður av øllum løgtings­
nevndum. Miðflokkurin 
hevur ynski um formans­
sessin í fíggjarnevndini.

Fiskivinnunýskipanin: 
verður tikin úr vinnunevnd­
ini til framhaldandi viðgerð 
og uppskotið hjá Miðflokk­
inum, sum liggur í vinnu­
nevndini at leingja verandi 
skipan í eitt/ tvey ár, verður 
samtykt.

Pensj óns n ýs kipanin: 
Miðflokkurin sleppur at 
seta síni fingramerki á pen­
sjónsnýskipanina. Flokkurin 
ynskir m.a., at skattafría 
grundarupphæddin fær frið 
og at hendan verður hækkað 
til tað støðið, hon var á, áðr­
enn núverandi samgonga 
lækkaði hana.

Fosturtøkulógin: Mun­
andi átøk mugu gerast fyri 
at minka um talið á fostur­

tøkum. Allur hugsandi stuð­
ul, fíggjarligur, sosialur og 
heilsuligur, má veitast trong­
støddum familjum, sum eru 
komin í ta støðu, at tey um­
hugsa fosturtøku. Stuðulin 
má veitast frá áðrenn barnið 
er føtt og so leingi foreldrini/ 
kvinnan hevur tørv á tí. 

Bústaðartrupulleikin: 
Bústaðarpolitikkurin má 
endurskoðast, so vit skjótast 
fáa gjørt munagóð átøk á 
bústaðarmarknaðinum, til 
bata fyri barna- og aðrar 
fíggjarliga sperdar familjur.  
Í hesum sambandi mugu 
“Bústaðir” eftirmetast og 
endurskoðast fyri at kunna 
fremja ein meira virknan bú­
staðarpolitikk. 

Búskapargrunnurin: má 
ikki koma fram um vælferð­
arsamfelagið og enda sum 
“ein heiløg kúgv”.

Undirsjóvar tunnilin:  
Landið setur pening av til at 
gera innkoyringarveg báðu 
megin undirsjóvartunnilin, 
tvs. í Runavík og í Havn.

Tunnlar norður um fjall: 
Samgongan fer sum skjótast 
undir at seta tunnilsupp­
skotið, sum NUMO hevur 
gjørt fyri kommunurnar 
norðan Fjall, í verk.

Byggilógin: Verandi 
byggilóg má lagast til før­

oysk viðurskifti. 
Farleiðin til Hest: Far­

leiðstrupulleikin út í Hest 
má loysast.

Medicinskt Kannabis: 
Føroyar og føroyingar verða 
partur av komandi uppskoti­
num um royndarætlan við 
medisinskum kannabis, sum 
ætlanin er at samtykkja í 
Fólkatinginum áðrenn árs­
skiftið.

Stjórnarskipanin: Ná­
greinast skal, at landið bygg­
ir á kristnan grundvøll og at 
øll hava rætt til lív, frá gitnað 
til nátúrligt andlát. 

Kringvarpið: Miðflokk­
urin ynskir, at Kringvarps­
gjaldið verður tikið av.

Hjúnabandslógin: skipað 
verður fyri fólkaatkvøðu 
um gjørdu broytingarnar í 
hjúnabandslógini, áðrenn 1. 
juli  í 2018.

Uppskot í Løgtinginum: 
Samgongan tekur ikki undir 
við uppskotinum um “mis­
mun og javnrættindi á ar­
beiðsmarknaðinum”. 

Uppskot Miðfloksins um 
at framskunda byggingina 
í Suðurstreymi av heimi til 
fólk við autismu verður sam­
tykt.

18 krøv hjá Miðflokkinum

Tá persónar seta seg fram 
um hugsjónina endar galið

Í skrivandi stund er ógreitt, 
hvat skal henda við sam­
gongusamstarvinum, eft­
ir at Javnðarflokkurin 
hevur boðað frá, at hann 
ikki klárar at manna lið at 
samtykkja fiskivinnuný­
skipanina.

Tí hava boð verið eftir 
Miðflokkinum at stuðla 
samgonguni, men ta fer at 
kosta. 

Hinumegin her á síðuni 
síggjast tey 18 punktini, 
sum Miðflokkurin hevur 
sent samgonguni. Tó so 
hevur Jenis av Rana sagt 
við Kringvarpið, at tað eru 
ikki øll punkt her, sum eru 
ófrávíkilig krøv – tað eru 

einans spurningarnir um 
fiskivinnuna, um pensjóns­
nýskipanina og um stjórn­
arskipanina. 

Spurningurin er so, um 
hetta spæl fyri gallarínum, 
ella um tað veruliga er ætl­
anin hjá Javnaðarflokki­
num at fáa Miðflokkin við. 
Onkur heldur, at hetta er 
fyri at leggja trýst á teir 
báðar tingmenninar á Tvør­
oyri.

Hvussu er og ikki, so 
er Javnaðarflokkurin illa 
kroystur og steikist í sínum 
egna feitti í hesum døgum, 
tá flokkurin ikki so frægt 
sum megnar at manna sítt 
egna lið.

Spurningurin er so, 
hvørjum hetta endar við. 
Er tað møguligt at fáa Sam­
bandsflokkin við og kanska 
Miðflokkin við?

Tað hevði verið tað besta 
hjá løgmanni, tí so fekk 
hann eisini ta breiðu semju­
na – sum kanska kosta eina 
minni víðgonda nýskipan.

Fær Javnaðarflokkurin 
einki úrsliti burtur úr hes­
um, so kann flokkurin líða 
somu lagnu, sum í 1994, tá 
hann fekk harðastu revsing 
frá fólksins dómstóli.

Uttan úrslit 
verður tað dýrt

Skrædlið hjá Javnaðar­
flokkinum í 1994 spøkir, 
um Aksel ikki megnar at 
manna lið

